
Napparsimasut illersuisuannik pilersitsinissamut Inatsisissatut siunnersuuteqaqqullugit 
Naalakkersuisut peqquneqarnissaannik Inatsisartut aalajangiiffigisassaattut siunnersuut.  
 
(Siumut Inatsisartuni gruppiat) 
 
 
Toqqissisimanissamut peqqissuserput aalajangiisuuvoq. Anguniarparput innuttaasut 
toqqissisimallutik peqqinnissaqarfimmit sullinneqarnissaat, peqatigisaanillu anguniarparput 
peqqinnissaqarfik suliffigissallugu kajungernartoq ineriartorfiusorlu. 
 
Inuit Ataqatigiit peqqissuseq pillugu politikkianni peqqissumik inooriaaseqarnerup siuarsarnissaa, 
nappaatinik pitsaaliuineq aamma innuttaasut siunnerfeqarluartumik katsorsagaasarnissaat 
qitiupput.  
 
2023-mut Aningaasanut Inatsimmut atatillugu isumaqatigiinniarnermi aningaasaliissutaasut 
qaavatigut aningaasaleeqquttoqarnissaa anguarput, suliarlu tamaanga killinngilaq, 
suliassaqaqaagut  
peqqinnisaqarfitta makiseqqinnissaa pisariaqartinneqarmat. Iliuuserineqartut peqatigisaannik 
peqqinnisaqarfipput ataqatigiissinniarlugu silatusaartumik aamma piffissaq ungasinnerusoq 
eqqarsaatigalugu ataatsimoorussatsinnik aaqqiissutissarsiortariaqarpugut- 
 
Nunatsinni napparsimasut nappaamillu eqqorneqarsimasut ukiumut amerlassusaat 
nikerartuupput katsorsarneqarnissamillu aaliangiiffigineqartut ukiumut amerlassusaat 
assigiinngitsuusarlutik nunattalu avataanut katsorsartsikkiartortut amerlallutik. 
 
Inuit Ataqatigiinniit isumaqarpugut ilaqutariit pitsaasumik ikiorserneqartassappata kommunit 
suleqatigineqanissaat pingaaruteqartuusoq, annersumillu peqqinnissaqarfiit kommuunillu 
suleqatigiinnerunissaat ukkanneqartariaqartoq Naalakkersuisunut piumasaraarput. Pisortanit 
ikiorsiissutit pillugit inatsisartut inatsisaat imm. 130-imut atatillugu apriilip 16-ni eqqartorparput, 
tassani aalisartut piniartullu eqqorneqartarnerat pineqarpoq. Maanna napparsimalersut 
ikiorserneqartarneranni aamma ajornartorsiuteqartorqartoq erserpoq. Tamanna 
aaqqiiniarfiusariaqarpoq, napparsimalersunut ikiorsiissutit nalorninaattumik ersarissumillu 
tamanit ilisimaneqarnissaat Inuit Ataqatigiinniit suleqataaffigerusupparput. Taamaammat inunnut 
ikiorsiisarnermut inatsisip tamakkiisumik nalilersorneqarnissaanik naalakkersuisut kommuunit 
suleqatigalugit suliaqarnissaannik kaammattorusuppagut. 
 
Inuit Ataqatigiinnit isumaqarpugut inatsisut sanngeqquteqarsimappata aaqqiisoqartariaqartoq, 
inatsimmi taamaatsillugu napparsimasut illersuisulerneratigut ajornartorsiutit siunnersuuteqartup 



 
saqqimmiussani qitiusut aaqqiivigineqarsinnaanngimata, inatsisimmi atuuttut taakkuupput 
maanna malinneqartut.  
 
Siunnersuuteqartorli paasilluarparput, napparsimalersut napparsimasullu ikorfartornissaminnut 
pisariaqartitsisarmata. Taakkua inuuneranni napparsimasut oqaaseqartartulerneratigut, 
tapersersorneqarneq ikorfartorneqarnerlu inuunerup atungassarititaani oqimaattuni 
oqilisaaqataasinnaasutut iluaqutaasinnaasorlu takusinnaavarput. 
 
Napparsimasut oqaaseqartartoqassappata taassuma suliassai inatsisitigut ersarissuusariaqarput. 
Oqaaseqartartoq qanoq sulissava? Suut ulluinnarni suliarissavai?  
 
Inuit Ataqatigiinniit ammaffingaarput pisortanut immaqaluunniit peqqinnissaqarfimmut 
attuumassuteqanngitsumik oqaaseqartartumik pilersitsisoqarsinnaanera. Oqaaseqartartup 
nakorsiat “isaanit” aaqqissuussaanikkut aaqqitassaasinnaasut siuarsaaviusinnaasullu 
suleqataaffigisinnaavai. Suliat saniatigut nakorsiat, napparsimalersut, napparsimasunullu 
siunnersuisoqarsinnaanera aamma takorloorsinnaavarput. 
 
Partiit peqatigalugit qanoq oqaaseqartartoq suliassaqassanersoq oqaloqatigiissutigissallugu 
pingaaruteqarpoq. Naalakkersuisut napparsimasut  
illersuisuata sunik suliaqarnissaanut akisussaaffeqarnissaanullu tunngatillugu  
innersuussutinik suliaqarusunnerat paasisinnaagatsigu allaanguutissatut siunnersuutaat 
taperserparput. 
 
Ataatsimiitsimiititaliamut ingerlatteqqinneqarnissaa innersuullugulu qulaani taaneqartut 
qulaajarluaqqullugit. 
 
Taamatut oqaaseqarluta siunnersuut ilaqutariinnut peqqissutsimullu ataatsimiititaliamut 
suliassanngortipparput.   
 
 


